
ИШТИН ЖАЛПЫ МҮНҮЗДӨМӨСҮ

Теманын актуалдуулугу. Кыргыздардын жыгач иштетүү, жыгаччылык көркөм өнөрү өнөрчүлүктүн башка байыркы түрлөрү сыяктуу эле өзүнүн салттуулугу, өзгөчөлүгү менен айырмаланып турат. Жыгач иштетүүнүн технологиялык ыкмасын ачууда жыгачты тандоо, кыйуу, кургатып даярдалышынан баштап, кайсыл бир буюм жасоого чейинки жолу жана ага байланыштуу этникалык руханий салттарды изилдөө, аталган элдин этникалык тарыхын карап чыгууга жардамын берет. Кыргыздардын салттык жыгаччылыгын изилдөө аркылуу табигый ченемдүүлүктөрдүн таркашынын жардамы менен жыгаччылыктагы жалпы окшоштуктар менен бирдикте, алардын аймактык-регионалдык, субрегионалдык, локалдык өзгөчөлүктөрүн да көрүүгө мүмкүндүк берет. Көчүп-конуу чарбачылыгы б.а. жашоонун бул формасы кыргыз элине көчүп жүрүүгө ылайыктуу буюмдарды, тагыраак айтканда материалдык маданияттын өзгөчө бир түрүн жараткан. Бул материалдык маданияттын ичинде салттуу жыгаччылык өнөрүнүн алган орду эң маанилүү. Жыгач өзүнүн физикалык касиети менен көчүп жүрүүгө абдан ылайык: жеңил, бышык жана тоскоолдугу жок ийге келүүчү материал. Бирок, аны тандап алуу, кургатуу, колдоно билүү зор чыгармачылыкты талап кылган. Ошондой эле кыргыздар өзүлөрүнүн жашоосунда кайталангыс, кыргыз элине гана тийиштүү болгон этностук өзгөчөлүгү бар жыгачтан не бир кооз чеберчиликтеги көркөм маданияттын, этностун ички дүйнөсүнүн байлыгын көрсөткөн жыгачтан баалуу салттуу жыгач буюмдарын жараткан. Бирок, ушул мезгилге чейин, кылымдар бою элдин маданиятынын бир формасы болгон кыргыздардын салттуу жыгаччылык өнөрүнө атайын этнологиялык изилдөө жүргүзүлгөн эмес. 

Борбордук Азияда кыргыздар байыркы элдерден болуп саналуу менен бирге жалпы цивилизациянын өнүгүшүндө өз таасирин тийгизген. Кыргыз эли мал чарбачылык, дыйканчылыктан сырткары кол өнөрчүлүктү, анын ичинен жыгачты мыкты, жогорку чеберчиликте иштетип, өнүктүрүп жеткиргени бизге чейин келип жеткен салттуу жыгач буюмдары аркылуу белгилүү. Көптөгөн кылымдар бою муундан муундарга, урпактан урпакка таберик-мурас катары сакталып келген салттуу жыгач иштетүү өнөрү башынан көп нерсени өткөрүп, мол тажрыйбаны бизге жеткирди. Башканы айтпаганда да, боз үйдүн уук-керегеси, каалгасы дегеле жыгач буюмдарына бир мык же темир колдонулбай куралган салттуу жыгач буюмдар кылымдан кылымга кыргыз элинин жашап келген үйү, пайдаланган буюмдары болуп келгендиги көптү түшүндүрүп келет. 

Жыгач иштетүүнүн технологиялык ыкмасы ар бир жердин экологиялык чөйрөсү, элдин социалдык-экономикалык абалы, маданиятынын жетишкендигине байланыштуу. Кыргыз элине таандык салттуу жыгаччылык жана ага байланыштуу үрп-адаттары, каада-салттары менен дүйнө элдеринен көптөгөн жактарынан айырмаланып, өзгөчөлөнүп келген. Айрыкча көңүлдү бура турган нерселер биздин күнгө чейин жеткен, эл арасында сакталып калган жана археологиялык казуулардан табылган жыгач буюмдарынын жасалуу ыкмалары, кооздуктары, оймо-чиймелеринин сыр түйүндөрүнүн чечилбей келгенинде. Себеби, кыргыздардын салттуу жыгач өнөрчүлүгү бардык эле кыргыздар жашаган аймактарда бирдей өнүгө берген эмес. Ага аларды курчап турган этноэкологиялык чөйрө, жыгач материалдардын бардык жерде бирдей өспөгөндүгү өз таасирин тийгизген. Мисалга алсак, жаңгак же көк карагай Кыргызстандын бардык  аймактарында бирдей өскөн эмес.

Диссертациялык иштин изилдөө деңгээли. Элдик көркөм өнөрлөр декоративдүү-прикладдык искусствонун бир формасы катары каралат. Булар жергиликтүү салттык маданияттардын негизинде пайда болуп калыпка келип, өзүнүн коллективдүү чыгармачылык жана жекелик мүнөзүн сактап келген. Кыргыздардын элдик көркөм өнөрлөрүнүн өнүгүшүн негизинен чоң эки этапка бөлсө болот. Биринчи этабында кыргыздардын салттуу элдик кол өнөрчүлүгү элдин эстетикалык жана практикалык суроо талабына жараша өнүккөн. Ошондой эле кол өнөрчүлүк кошумча каражат табуучу булак катары кызмат кылган. Элдик кол өнөрчүлөр бул этапта коомдун шартына туура келген дыйканчылыктан, мал чарбачылыктан ж.б. майда иштерден толук бөлүнүп, бир гана кол өнөрчүлүк менен алектенип, кесип аркалаган эмес. Ал эми кыргыздардын кол өнөрчүлүгүнүн өнүгүшүнүн экинчи этабы советтик мезгилге туура келген. Мында атайын уюшулган өнөрканалардын курулушу, керектүү курал-жарак менен толук камсыз болушу жана дагы кесиптик мектептердин пайда болушу менен айырмаланган.

XIX кылымдын экинчи жарымында орус саякатчыларынын жана окумуштууларынын келиши менен Кыргызстандын аймагы изилденүүгө алынган. Тилекке каршы алар кыргыз элинин кол өнөрчүлүгүнүн жыгаччылыгына көңүлдөрүн жакшы бурушкан эмес. Көбүнчө алардын жашаган боз үйлөрүнө жана пайдаланган идиш-аяктарына гана көңүл бурушуп, бирок аларды изилдөөгө алышкан эмес. 

Кыргыздардын салттык жыгаччылыгын изилдөөдө эң биринчи Кыргызстандын аймагындагы өскөн бак-дарактардын өсүшүн жана таркашын билүү зарыл. Анткени, жыгач буюмдарын жасоодо жыгачтар негизги сырңө болуп эсептелген. XIX кылымдын экинчи жарымында немец окумуштуулары А.Ф.Гумболңд
 жана К.Риттер
 кытай тарыхый булактарына таянып, Кыргызстандын жер шартын, анын ичинде токойлордун өсүштөрүнө жана таркалыштарына мүнөздөмө берүүгө аракеттерин жасашкан.

Кыргызстандын жаратылышын изилдөөдө орус саякатчылары көптөгөн маалыматтарды беришкен. П.П.Семенов-Тянңшанский
 Тянңшанң тоолоруна изилдөө жүргүзүү учурунда, ал жерлердеги өскөн бак-дарактардын деңиз деңгээлинен канчалык бийиктикте өсөөрүн жана алардын түрлөрүнө көңүлүн буруп, Чаткал тоо кыркаларында өскөн көк карагайды өзүнүн аты менен Семенов пихтасы деп атап, китепке киргизген. Андан сырткары Фергана өрөөнүндө жаңгак, кара жыгач жана өрүк токойлорунун өскөндүгүн кабарлайт. 
Н.А.Северцов
 1857-58-жылдардагы Түркестан чөлкөмүнө жасаган экспедициясында Тянңшанда өскөн жалбырактуу дарактар деңиз деңгээлинен 1120-2592 м, ийне жалбырактуулар 1830-3050 м  бийиктикте өсөөрүн аныктаган. Ысыккөл өрөөнүнүн Түп, Жыргалаң аймактарына келгенде, тоо кыркаларындагы жыш өскөн карагайларды көрүп, таңгалдыгын жашырбайт. Тянңшанң карагайынын түрүн жана өсүшүн аныктоого аракет жасаган. Анын божомолунда Алтай жана Гималай тоолорундагы өскөн карагайлар менен өтө жакындыгын белгилеген. Ал «Ыссыккөл кыргыздары жаратылышка өтө аяр мамиле жасашат. Алар бак-дарактарды курулушка жана отунга деп атайын бөлүп тигишет. Мала катары тикенектүү бутактарды пайдаланышат. Мындай ыкма алардын арта калгандыгы же жогорку деңгээлдеги ыкманы пайдалана билгендигинде эмес, жердин өтө жумшактыгында» деп баса белгилеп өткөн. 
Н.Л.Зеланд
 Кыргызстандын түндүгүндө жүргүзгөн саякатында Боом капчыгагайында суу бойлорунда өскөн кара жыгач, зараң, жапайы алма, жапайы өрүктөрдү атап жазган. Алар топ-топ болуп өскөнү менен токойду түзүшпөйт. Бадалдардан арча көп жолугат. Андан сырткары табылгы, чычырканак, долоно, бөрү карагат, сары жыгач өсөт. Бул жерде кызыгы сөөк мистенин өскөндүгү жөнүндө маалымат берет. Ал эми сөөк мистелер Кыргызстандын түшүтүгүндө гана өскөн. Демек, ал мезгилде сөөк мисте Кыргызстандын түндүгүндө дагы таркагандыгы көрүнүп турат. Ал кыргыз элинин кол өнөрчүлүгүнө дагы көңүлүн бурган. Жасалган керегелерди куштардын торуна окшоштуруп, бай адамдар керебеттерди жана үстөлдөрдү пайдалангандыгы жөнүндө баалуу маалыматты жеткирет.
В.В.Сапожников
 Кыргызстандын түштүгүндө өскөн тал-дарактардын өсүшүн жана түрлөрүн аныктаган. Ч.Ч.Валиханов
 өзүнүн эмгектеринде Кыргызстандын географиялык өзгөчөлүктөрүнө, өзгөчө Сырт жайлоосуна кенен токтолуп өткөн. Ал жерлерде карагай токолорунун сейрек кездешери тууралуу маалымат берет. 
Н.Г.Павлов
 өзүнүн эмгегинде Кыргызстандын тарыхый-географиялык абалын чагылдырган. Р.Карутц
 илимий эмгектеринде оймо-чиймелер жана алардын келип чыгышын аныктоого күч жумшаган. «Кочкор мүйүз» оюусун казахтарга таандык экендигин далилдөөгө аракет жасайт. Бирок бул оюу жалпы түрк элдерине бирдей тараган оюу болгон.

Орус географиялык коому тарабынан Октябрң революциясына чейин Кыргызстандын аймагына 70 тен ашык экспедициялар уюштурулуп жөнөтүлгөн
. 

М.С. Андреев
, М.Ф. Гаврилов
, С.М. Дудин
, Е.Р. Шнейдер
, М.В. Рындин
 кыргыз элинин салттуу буюмдарына түшүрүлгөн оймо-чиймелерге жана алардын чечмеленишене  көңүлдөрүн бурушкан. Булардын ичинен М.Ф. Гаврилов жыгачка түшүрүлгөн оюуларды бөлүп кароого аракет жасаган. 

Совет мезгилинде атайын уюштурулган экспедициялардын негизинде кыргыз элинин салттуу көркөм жыгач кол өнөрчүлүгүн изилдөө жогорку деңгээлге алына баштаган. Окумуштуулар С.М. Абрамзон
, А.Н. Бернштам
 археологиялык жана этнографиялык экспедициялардын жүрүшүндө жыгаччылыкты изилдөөгө алышкан. Чогултулган материалдарды кол жазмалар фондуна өткөрүп беришкен. А.Ф. Бурковский
 XX кылымдын башындагы кыргыз элинин жыгач иштетүүдөгү негизги ыкмаларына токтолуп өткөн. С.В. Иванов
 кыргыз жана казах элдеринин орнаменттеринин жалпылыктарына талдоо жүргүзгөн. К.И. Антипина
 түштүк Кыргызстан аймагындагы жыгач иштетүү кол өнөрчүлүгүнө кенен токтолуп өткөн. Кыргыз элинин жашаган боз үйлөрүнүн жасалыштарына, идиш-аяктарына, турмуш-тиричилик жыгач буюмдарына, колдонгон куралдары жана ыкмаларына, ошону менен бирге салттуу жыгач буюмдарына түшүрүлгөн оюуларына дагы көңүл бурган. Е.И. Махова
 түрк элдери жасаган боз үйлөрдү эки типке бөлүү менен алардын Кыргызстандагы аймактык айырмачылыктарын аныктаган. С. Субаналиев
, Б. Алагушов
, ж.б. кыргыз элинин музыкалык аспаптарынын пайда болушу, алардын жасалыштарына токтолушкан. А.С. Акматалиев
 Кыргызстандын бардык аймагын кыдырып, этнографиялык материалдарды чогултуп, жыгач буюмдарын жана алардын жасалыштарын сүрөттөө менен аларды изилдөөгө алган. 
Жогорудагы аталган авторлордун эмгектеринде оригиналдуу жана кызыктуу фактологиялык материалдар кездешип, жыгаччылыкты ар тараптан изилдөөгө алышкан. Бирок, адистердин көңүлүн бура турган көптөгөн проблемалар калып калган. Мына ушундай бир нече эмгектер жүргүзүлгөнү менен кыргыздардын жыгач иштетүү салты комплекстүү түрдө изилденген эмес. Ошондуктан жогорудагы эмгектер жетишсиздик кылат.

Изилдөөнүн обүектиси. Кыргыздардын XIX кылымдын аягы - XX кылымдын башындагы салттык жыгаччылыгы жана ага байланыштуу каада-салттар, үрп-адаттар болуп эсептелет. Негизги басым Кыргызстандын табыгый-жаратылыштык өзгөчөлүктөрүн, жыгачтардын таркалыштарын жана андан жасалган салттык буюмдар, аларга колдонулган ыкмалар, салттуу жыгач буюмдарга түшүрүлгөн көркөм-кооздуктар, оймо-чиймелердин маңызын, жыгачтарга байланыштуу кыргыздардын руханий маданиятында алган ордун изилдөө.

Иштин негизги максаты. Кыргыз элинин көркөм өнөр чыгармачылыгында салттуу жыгач иштетүүнүн алган ордун жана анын дүйнөлүк тарыхый-маданияттагы ордун табуу, этногенетикалык жактан жакын, кошуна жашаган элдер менен болгон этномаданий байланыштарын ачып көрсөтүү.

Кыргыз жыгаччылыгын изилдөөдө максатка жетүү үчүн, диссертация алдына төмөндөгүдөй милдеттерди коөт:  
• кыргыздардын этноэкологиялык жашаган чөйрөсүн жана курчап турган географиялык климаттардын жыгачтын түрлөрүнө, сапаттарына, өзгөчөлүктөрүнө тийгизген таасирин ачып көрсөтүү;

• жыгачтардын кыргыз элинин ар кандай ишенимдеринде, көз караштарында алган ордун көрсөтүү;

• жыгач иштетүүдөгү салттуу технологиялык негизги ыкмаларды изилдөө;

• бак-дарактардын жана жыгачтардын элдик оозеки чыгармачылыкта алган ордун көрсөтүү;

• салттуу жыгач буюмдарынын коомго шартталышын жана пайдаланышын комплекстүү түрдө кароо. 
Диссертациянын хронологиялык алкагы XIX кылымдын аягы - XX кылымдын башын кучагына алат. Бул мезгил кыргыздардын көчмөн жана жарым көчмөнчүлүк турмушуна туура келип, кыргыздардын нукура жыгаччылыгында салттык жыгач буюмдардын жана алардын жасалуу ыкмаларын салыштырмалуу түрдө тарыхый булактардын жардамы менен  өткөн мезгилдин салттуу турмуш-тиричилигине, маданиятына башка элдер менен болгон байланышын  калыптандырууга мүмкүндүк берет. 
Изилдөөнүн базалык булагы: 
• стационардык байкоо жүргүзүү жолу менен 2002-2006-жылдарда Кыргызстандын аймагында жүргүзүлгөн жана чогултулган этнографиялык талаа материалдар;
• биринчи жолу илимий изилдөөгө алынган архивдик материалдар, жарыкка чыккан этнографиялык жана искусство таануучулук материалдар; 

• жер-жерлердеги мектеп, жогорку окуу жайлар, район, облустардын борборлорундагы жана Кыргыз мамлекеттик тарых музейинин эспонаттары;
КР УИА Манас таануу жана көркөм маданият борборунун кол жазмалар фондунун материалдары;

• элдик оозеки чыгармалар - эпостор, макалдар, лакаптар, ырым-жырымдар, уламыштар, ырлар жардамчы материал катары кеңири колдонулду.



Диссертациянын методологиялык негизине универсалдуу дидактикалык ыкмалар, синтездүү жана салыштырмалуу талдоо; негизинен тарыхый, логикалык, салыштармалуу-талдоо ыкмалары кызмат кылды. Талаа материалдарын чогултууда эмпирикалык, стационардык байкоо жүргүзүү, республиканын аймагындагы жергиликтүү эл менен аңгемелешүү ыкмалары кенен пайдаланды.
Иштин илимий жаңылыгы: 

• Илимий иште биринчи жолу, кыргыз этнология илиминде салттуу жыгач өнөрчүлүгүнүн негизги салттуу ыкмалары, аны жасоодогу аймактык өзгөчөлүктөр көрсөтүлөт. XIX кылымдын аягы - XX кылымдын башында Кыргызстандын аймагында өскөн жыгачтардын түрлөрү, сапаттары жана алардын таркаштары ар тараптан изилденет. 

• Салттуу жыгач иштетүүнү изилдөөдө кыргыз элине таандык салттык ыкмалардын, оймо-чиймелердин жана ага байланышкан каада-салттар изилдөөчү тарабынан чогултулган жаңы талаа материалдары менен айкалыштырылат. 

• Кыргыздардын салттык жыгач буюмдары эки негизги классификацияга бөлүнөт. Жасалышы боюнча: татаал жана жөнөкөй. Пайдаланышы боюнча: үй жыгачтар, чарба шаймандар, идиш-аяктар, аземдүү жыгач буюмдар, курал-жарактар жана музыкалык аспаптар. Салттуу жыгач буюмдарга түшүрүлгөн аймактык айырмачылыктар көрсөтүлөт.  

Теориялык жана тажрыйбалык мааниси. Көркөм кол өнөрчүлүк, салттуу материалдык жана руханий маданият алардын курчап турган чөйрөсүнө, жүргүзгөн негизги чарбасына жараша болоорун, биздин изилдөө дагы бир жолу тастыктап турат. 

Кыргыз мамлекетинин чөлкөмдүк жана локалдык салттык жыгач иштетүүсүнүн технологиялык ыкмаларынын анализдик жыйынтыгы этнографтарга, тарыхчыларга, изилдөөчүлөргө жана көркөм өнөр менен эмгектенишкен кесип ээлерине пайдалуу булак болуп берет. Диссертациянын материалдары кыргыз элинин маданиятын окутууда, этнографияда жана атайын курстарда студенттер үчүн материал катары сунушталат.  

Диссертацияны жактоого алып чыгуучу негизги жобо:
• Кыргызстандын этноэкологиялык чөйрөсүн, климатын жана аймактык бөлүнүштөрүн, XIX кылымдын аягы - XX кылымдын башындагы таркаган жыгачтардын түрлөрүн, сапаттарын, өзгөчөлүктөрүн изилдөө, кыргыздардын салттык жыгаччылыгынын өнүгүшүн так жана толук түрдө аныктаганга жардамын берет; 

• жыгачтарды материал катары кароо менен бирге эле, алардын орду, ошондой эле руханий маданиятта колдонулган аспаптар, диний ишенимдердеги жана элдик оозеки чыгармачылыктагы өнүгүшү белгилүү өлчөмдө таасирин тийгизет; 

•  кыргыздардын салттуу жыгач буюмдарын жасоодо, кыргыз элине таандык ыкмалардын жалпылыгы сакталганы менен табигый-географиялык жана этномаданий байланыштардын таасиринде жалпы жана жергиликтүү элдерге таандык ыкмалардын бир нече айырмачылыктары сакталган; 

• кыргыздардын салттык жыгач буюмдарынын пайданылыштары жана жасалыштары боюнча талдоо жүргүзүүнүн негизинде классификациялоо; 

• кыргыздардын салттуу жыгач буюмдарына түшүрүлгөн орнаменттерге комплекстүү салыштырмалуу талдоо жүргүзүү кыргыз эли жашаган аймактардагы айырмачылыктарды, дүйнөнү кабыл алууларын, маданиятын жана башка элдер менен болгон байланыштарын терең изилдегенге көмөктөшөт.  
Изденүүчүнүн жеке салымы.

Этнологиялык эскпедициянын курамында диссертант Кыргызстандын бардык аймактарында – Чүй, Нарын, Ыссыккөл, Талас, Жалалабат, Ош, Баткен өрөөндөрүндө болуу менен, стационардык түрдө байкоолорду жана жергиликтүү элдер менен маектешүүлөрдү жүргүздү. Анткени, азыркы усталар жыгач буюмдарын жасоодо, салттуу ыкмаларды колдонуп келишет. Ошондой эле улуу муундун өкүлдөрү салттуу жыгач буюмдарынын жасалуу ыкмаларына күбө болуу менен алардын кээ бири устачылык менен эмгектенишкен.  
Изилдөөнүн апробациядан өтүшү. Диссертациянын негизги жоболору жана изилдөөнүн жыйынтыктары бир нече эл аралык, республикалык, илимий-практикалык конференцияларда Кыргызстандын саясий жана маданий, Улуу Жибек жолундагы Түрк-Согдий синтез, кыргыз-казах мамилелериндеги кээ бир  маселелерин чечүүдө доклад катары сунушталып талкууланган. 
Диссертациялык иштин жалпы түзүлүшү. Диссертация кириш сөздөн, үч баптан (ар бири эки параграфтан турат), корутундудан, адабияттар тизмесинен жалпы саны 243, кыскартылган сөздөрдөн жана тиркемелерден турат. Жалпы көлөмү - 199 бет.

ИШТИН НЕГИЗГИ МАЗМУНУ
Кириш сөздө теманын актуалдуулугу далилденди, изилдөөнүн обүектиси, максаты жана милдеттери, методологиясы аныкталып, жаңылыгы, алып чыгуучу негизги жобосу, теориялык жана практикалык маанисинин тыянактары жана сунуштары такталды.

Биринчи бап «Жыгачтын түрлөрүнө жана сапаттарына тийгизген экологиялык өзгөчөлүктөр». Салттуу жыгач буюмдарын жасоодо негизги материал катары жыгач эсептелгендиктен, биринчиден алардын түрлөрүн, сапаттарын жана  республиканын аймагында алардын тарашы изилдениши керек. Байыртадан эле кыргыз эли өздөрүн курчап турган айлана-чөйрөсүн, жаратылышын көздүн карегиндей сакташып, аларды корукка алышып, аяр мамиле жасашкан. Алар дарактарды курулушка, ал эми отунга деп атайын талдарды тигишкен. Мында кыргыз элинин табийгатта тең салмактуулукту сактап турууга аракет кылгандыгы айкын көрүнүп турат. Кыргызстан бийик тоолуу өлкөлөрдүн катарына киргендиктен географиялык абалы, жер бетинин түзүлүшү, жаратылышы, айлана чөйрөсү, климаттык шарты, өсүмдүк менен жаныбарлары ар түрдүү келип, аймактык өзгөчөлүктөрүнө жараша ылайыкташылган.
1896-жылдагы эсеп менен кыргыз мамлекетинин жалпы токой аянты 1194587,1 гектарды түзгөн. Анын ичинен Ысыккөл өрөөнүнө тийиштүү 3,7%; Нарын – 4,9%; Чүй – 2,6%; Талас – 10,7%; Ош – 10,7%; Жалалабат – 7,3% түзүп, өлкөнүн жалпы аянтынын 6% токой түзгөн. Ал эми азыркы күндө Кыргызстандын жалпы аянтынын 4% токой ээлейт.

Кыргызстандын аймагында карагай, арча, жаңгак-мөмө, көк карагай, тал-терек, кайың токойлору тараган. Таралган мейкиндиги боюнча эң чоң аянтты арчалуу аянттар ээлеген. Карагайлуу токойлор Ысыккөл өрөөнүнүн айланасындагы кырка тоолордо, Кыргыз Ала Тоосунун чыгыш бөлүгүндө, Кемин өрөөнүндө, Нарынтоо, Атбашы ж.б. кырка тоолордун түндүктү караган беттеринде деңиз деңгээлинен 1800-3100 м бийиктикте өсүшкөн. Карагай менен кошо ар түрлүү жалбырактуу дарактар жана бадалдар өскөн. Алардын негизгилери: тянңшанң талы, четин, шилби, табылгы, бөрү карагат, ыргай ж.б. бир нече түрлөрү өскөндүгү маалым.

Арчалуу токойлордун басымдуу көпчүлүгү түштүк Кыргызстанга тараган. Алар Алай, Түркестан, Фергана, Чаткал кырка тоолорунун беттеринде жыш өскөн. Түндүк Кыргызстанда арчалуу токойлор Кыргыз Ала Тоосунда жана ички Тянңшандын көптөгөн жерлеринде кездешкен. Түрлөрү боюнча бийик сөңгөктүү кара арча (зеравшандык), сары арча (түркестандык) жана жарым шар сымал арчалар болуп үчкө бөлүнгөн. 3000 м жеткен бийик капталдарда, көбүнчө күнөстүү беттерде арчалардын жапалак формалары кездешкен. Өсүү шарты негизинен сейрек болгон. Арча менен кошо токойлуу тилкелерге тиешелүү бадалдар өскөн. Кыргызстандын аймагында тараган токойлордогу дарактардын эң узак жашоочусу арча болуп эсептелген. Алардын кээ бир түрлөрү 2000 жылдыкка жеткен. 
XIX кылымдын аягында өскөн жыгачтардын түрлөрү: ак тыт, арча:  түркестан арчасы, зеравшан арчасы, жарым шар сымал арча, алма, алча,  акчардак тал, алмурут, ак терек, аса муса, алтыгана, көк тал, ак тал, бака терек, бай терек, боз тирскен, бөрү карагат, долоно, жапан тал, жылгын, жаңгак, жийде, жүзүм, зараң (клен), көк карагай (пихта), караган, кайың, катын жаңгак, кара тыт, кара өрүк, кара тал, кызыл тал, эчки тал, тянңшанң карагайы, тянңшанң талы, тянңшанң кайыңы, турпан тал, ташкен тал, табылгы, чычырканак, чынар терек, чыны карагат, шилби, эмен, сөөк мисте, сакалдуу кайың, сай тал, сары жыгач, сапожников кайыңы, сары тал, мырза терек, кара терек, көк терек.
Кыргыз эли жыгачтарга жөн гана материал катары мамиле жасабастан аларга чоң сыйынуу менен бирге ыйык тутуп келгендиги изилдөөгө алынат. Жыгачтарга байланыштуу көптөгөн ырым-жырымдар келип чыккан. Атай кетсек, «камчыга нике кыйуу», «тул» жасоо, буттарды (идол) жасап, аларга сыйынуу. Мазар жыгачтарды ыйык тутуу жана ыйык дарактардын ичинен бай терек, кайың, карагай, жийде, арча, жаңгак, аса-муса жыгачтарына сыйынышып, аларга курмандык чалышкан. Байыркы түрк элдери жыгачтын үстүнө отурушкан эмес. Себеби «от – жыгачка бекинип алган» деген ишенимде болушкан. 

Кыргыз эли менен этномаданий жактан байланыштары бар, канатташ жашаган элдердин диний ишенимдериндеги жыгачтардын алган орду, алардын кабыл алууларына аналогиялык жактан салыштырмалуу түрдө талдоо жүргүзүлөт. Бул ишенимдер кыргыз элинде да калыптанып, өзгөчө орунду ээлеп келгендигин аныктоо максатында эл арасындагы каада-салттар, ишенимдер талданат. 

Кыргыз элинин оозеки элдик чыгармачылыгында, жыгачтарга салыштырмалуу адамдардын кулк-мүнөздөрүн салыштырып, макал-лакаптар, уламыштар, табышмактар жаралып, алар муундан муунга өткөн казына мурас катары сакталган. Төкмө акындар жыгачтарды ырга кошуп поэмаларды, ырларды жаратышкан. Кыргыз элинин генеологиялык жактан өсүшүн дагы жыгачтар (дарак) аркылуу санжыра түрүндө жеткиришкен. Кыргыз элинин руханий маданиятында жыгачтарга жана аларга байланышкан чыгармалар изилденет. Элдик чыгармачылыкта жыгачтарга байланышкан Калык акындын «Жыгачтар менен сырдашуу» аттуу чыгармасы өзгөчө орунда турат. Кыргыздардын салттуу жыгач буюмдарынын жасалыштары, көркөм-кооздуктары, жыгачтардын түрлөрү, сапаттары элдик оозеки чыгармачылыкта, макал-лакаптарда өз ордун таап, эл ичинде кеңири жайылтылган. Каралып жаткан доордо кыргыз элинин руханий маданияты гүлдөп өнүгүүнүн туу чокусуна чыккан. Төкмө акындар кыргыз элинин салттуу жыгач буюмдарын ырга айлантып, усталарды элге даңазалап ырдашкан. Жогорудагы айтылгандай коомдо устанын ролу зор болгон. Эл арасында алардын кадыр-баркы жогору болуп, атынан аташпай «уста аке» деп кайрылышкан.  

Экинчи бап «Жыгач буюмдарын жасоодогу колдонулган салттуу технологиялык ыкмалар». Кыргыз элинин салттуу көркөм жыгач иштетүү өнөрчүлүгүндөгү колдонулуп келген курал-жарактардын түрлөрү, жасалыштары жана алардын аткарган кызматтары көрсөтүлөт. Жыгач устачылыкта курал-жарактар негизги орунду ээлешкен. Анткени куралсыз бир дагы буюм жасалган эмес. Ал куралдар: керки, байтеше, чот керки, аталгы керки, байтеше керки, аштама керки, чуңкур теше, карк теше же узун теше, түрпү, оюм шибеге, бычак, тарткы, ийги, искени, ийрек, кырма кол дүкөн, араа, балта, жыгач балка, барскан, көмүркөй, тез. 

Салттуу жыгач буюмдарды жасоодон мурун жыгачтарды даярдоо процесси жүргүзүлгөн. Аларды кыюу мезгили, тандалышы, даярдалышы, кургатылышынан кийин, кыргыздардын салттуу жыгач буюмдарын жасоодогу негизги салттуу ыкмалар жана аларды колдонуунун түрлөрү изилденденет. Салттык жыгаччылыктагы эң негизги ыкмалар: кызытуу, ийүү, матоо, кырмачылык, чабуу ж.б. 

Кыргыз элинин XIX кылымдын аягы – XX кылымдын башындагы турмуш-тиричилигине пайдаланылган салттуу жыгач буюмдары классификацияга бөлүнөт. Колдонулушу боюнча: идиш-аяктар, аземдүү жыгач буюмдар, үндүү аспаптар, жоокердик куралдар, турмуш-тиричилик буюмдар. Ал эми жасалышы боюнча жөнөкөй жана татаал деп бөлүнгөн. 

Колдонулушу боюнча аземдүү жыгач буюмдарга: түндүк, кереге, уук, каалга, түндүк бакан, үкөк, абдырына, айырмач, күмүш же жез бакан, тогуз коргоол, темир ооз комуздун кутусу, бешик, шимек, чыгырык, серүү (жагдан), жүк такта, ээр; турмуш-тиричилик жыгач буюмдарга: укурук,  жапма алачык, буума алачык, сайма алачык, ит арка,  адыргы, асма, килем токмок, кергич, керме жаа, талкуу, чен жыгач, кеп жыгач, балдак, ала бакан, адал бакан, жапкак, айры, үч илик, беш илик, жети илик, арча кетмен, буурсун, араба, мала, чийне, күрөк, токмок, түркүк, ат мамы, аштоо (акыр), ыңырчак, лөкү – жыгач кулпу, ком, тепши, кавыш (жыгач кепич); жыгач идиш-аяктарга: аяк, сыр аяк, кара аяк, жан аяк, чөйчөк, чоң кара аяк, татымал салгыч, челек, чалгыч, соку, сок билек, сузгу (чөмүч), кашык, кебеже, бишкек, табак, күү челек, түпкүч казан, үбөлүк, тактай жыгач, үстөл; согуштук курал-жарактарга: жыгач найза, жаа, жебе, айбалта, чочмор, карапчы; жыгачтан жасалган үндүү аспаптарга: комуз, жыгач ооз комуз, кыл кыяк, аса-муса, доолбас, ышкырык, чоор кирген.

Жөнөкөй жыгач буюмдарын катардагы адамдар өздөрү эле жасап алышкан. Алар күнүмдүк турмушка керектүү болгон турмуш-тиричилик буюмдары болгон. Татаал жыгач буюмдарын жасоо жыгач усталардын гана колунан келген. Ал буюмдарды жасаш үчүн шыктан сырткары мол тажрыйба керек болгон. Кыргыз эли салттуу жыгач буюмдарга өтө аяр мамиле жасашкан. Ошол себептен, ар бир жасалган идиш-аякка же жоокердик куралдарга атайын өзүнчө жыгач материалдарын  тандашкан. Колдонулган салттуу жыгач буюмдардын сапатына жана жасалышына карата наркы эсептелген. 
Үчүнчү бап «Кыргыз элинин салттуу жыгаччылыгындагы ар түрдүү көркөм оюулардын жана кооздуктардын чагылдырылышы». Кыргыздардын салттуу жыгач буюмдарына түшүрүлгөн оймо-чиймелер аймактык өзгөчөлүктөрү менен жана ар түрдүүлүгү менен көңүлдү бурат. 

Кыргыз элинде оймо-чиймелер жөн гана кооздукту түшүндүрбөстөн, тарыхый окуяларды баяндаган летописң катары кызмат кылган. «Суук көздөн, жаман сөздөн» сактаган символ түрүндө элдин ишениминде жашап келген. Жыгач буюмдарына түшүрүлгөн оюулар аркылуу кыргыздардын кайсыл аймакта жашагандыгын жана кандай мүнөздө эмгектенишкендиктерин аныктоого мүмкүндүк берет.

XIX кылымдын аягы - XX кылымдын башында кыргыз элинин көркөм салттык жыгач иштетүү салтында жыгач буюмдарына түшүрүлгөн  «күн», «кобул», «кочкор мүйүз» оюулары Борбордук Азия чөлкөмүндө кеңири таркаган оюуларга киргендиктен аналогиялык окшоштуктар изилденет. Салыштырмалуу талдоо жүргүзүүнүн негизинде кыргыз элинин башка элдер менен маданий, социалдык-экономикалык жактан тыгыз байланышта болгондугун ачып көрсөтөт.

Кыргыздардын салттык жыгач буюмдарына оюу түшүрүү жогорку деңгээлге жеткендиги жана оюулар кандай ыкмада түшүрүлгөндүгү аныкталат. Жыгач буюмдарына оюу түшүрүүлөр кандай типтүү түшүрүлгөнү каралат. Жыгач оймочулугунда аймактык айырмачылыктар, оюулардын берилиши, жасалгаланышы жана колдонушу менен кескин түрдө айырмаланган.

Кыргыз элинин салттуу жыгач буюмдарына түшүрүлгөн оймо-чиймелер алгач  символ катары түшүндүрүлгөн. Алар жамандык нерселерден колдойт деген ишеним менен оймолонгон. Мезгилдин өтүшү менен оймо-чиймелер баштапкы символикалык касиеттерин жоготуп, көркөм-кооздукту түшүндүргөн оюуларга айланган. Ошондой болсо дагы оюу түшүрүп жаткан уста сөзсүз түрдө «жогорку күчтөрдүн» бар экендигине жана алардын колдоолоруна ишенген. XIX кылымдын аягы - XX кылымдын башында кыргыз элинин теңирчиликке  ишениминин күч экендиги боз үйдүн каалгасына түшүрүлгөн «күн» оюусунун оюулушу далилдеп турат. 
Кыргызстандын түштүк аймагында жыгачка оюу түшүрүлгөндөн кийин түс берүү, бешикке боөк менен оюу түшүрүүсү менен айырмаланган. Салттуу жыгач буюмдарга түшүрүлгөн боөк оймолорун берүү дагы мүнөздүү болгон. Кыргыз элинде түстөргө дагы көңүл бурушкан. Боөктордун алынышы, даярдалышы, мааниси жана алардын колдонулуштары өзгөчө орунда турган. Себеби, жасалган буюмга өң-түс берүү замандын талабына ылайык келиши керек болгон. Эгерде идиш-аяктарга боөк бериле турган болсо, анын өңү тамакка чыгып кеткен. Үндүү аспаптарга боөк берилсе, үнү жакшы чыкпай калган. Ушул себептерден улам боөк берүү жол-жобосу, шарты каралган. Кылымдар бою канатташ жашаган жана этногенетикалык жактан жакын этностордун чарбалык-маданий байланыштары жыгач иштетүүдө жана оюу түшүрүүдө сөзсүз түрдө бири-бирине өз таасирлерин тийгизген. Ал элдердин жаратылышты, коомду, чарбачылыкты түшүнүп кабыл алуусу, философиялык ой жүгүртүүлөрү, жасаган салттуу буюмдары аркылуу чагылдырылган жана бири-бирине таркаган.
Корутундуда. Диссертациялык иште этнографиялык талаа материалдардын жана илимий адабияттардын негизинде XIX кылымдын аягы - XX кылымдын башындагы  кыргыз элинин салттык жыгач иштетүү көркөм кол өнөрчүлүгүндөгү салттуу жыгач буюмдардын түрлөрү, аларга колдонулган ыкмалары, көркөм-кооздук оймо-чиймелери изилденди.
Салттык жыгаччылыкты так түшүнүү үчүн, биринчиден салттык маданиятка мүнөздөмө берилиши зарыл. Салттык маданият улуттардын жалпы маданиятынын негизги бир бөлүгү, формасы катары каралат. Салттык маданияттын негизги белгиси күнүмдүк турмуш, эмгек менен байланыштуу болуп, башка элдерден, этностордон айырмалап турган жетишкендиктери болуп эсептелген. Кыргыздар байыртадан бери эле өзүлөрүнүн жашоо-турмушунун булагы катары мал чарбачылыкты алдыңкы орунга коюп келген. Бул чарбаларды жүргүзүү үчүн жыгачтан жасалган буюмдарды жасоо муктаждыгы келип чыккан.

Экинчиден XIX кылымдын аягы – XX кылымдын башындагы Кыргызстандын табигый-географиялык климатына, аймактык бөлүнүштөрүнө, чарбалык түзүлүштөрүнө аныктама берилиши керек. Мунун ичинде өзгөчө локалдуу аймактар эске алынуусу зарыл. Себеби, жыгач материалдары Кыргызстандын аймагында бирдей деңгээлде өспөгөндүгү тарыхый материалдар, этнологиялык жана стационардык байкоолор аркылуу далилденди.   
Этнографиялык изилдөөлөр көрсөтүп тургандай жыгачтардын ичинен мөмөлүү жыгачтар өзгөчө орунду ээлешкен. Алар XIX кылымдын аягы - XX кылымдын башында Фергана өрөөнүндө, Ысыккөл, Чүй өрөөндөрүндө кеңири таркалган  жана аларды атайын өстүрүшкөн. Ал эми Кыргызстандын түндүк аймактарында мөмөлүү жыгачтар көбүнчө жапайы түрүндө кездешкен. Көбүнчө бул жыгачтардан үндүү музыкалык аспаптар жасалган. Себеби, алар абдан катуу жана жылдык шакекчелери тыгыз жайгашкан. Бирок, мөмө жыгачтарынын суудан алыс, күңгөй тарапта өскөндөрүнөн жасалган музыкалык аспаптар мыкты болорун усталар далилдешкен. Айрым аймактарда жыгачтардын көп түрүнүн өсүшү кыргыз элинин салттык көркөм жыгаччылыгын өнүгүүгө түрткөн. Ушуга байланыштуу жыгачтар көп таркалган аймактарда салттуу жыгаччылык жогорку деңгээлге жеткен.

Каралып жаткан доордо кыргыз элинин салттуу жыгач буюмдарын жасоодо колдонулган ыкмалардын бирдиктүү жалпылыгы сакталганы менен табигый-географиялык шарттардын жана этномаданий байланыштардын негизинен жалпы кыргыз элине таандык жана жергиликтүү маанидеги болуп экиге бөлүнүп калган. 
Мисалга, боз үйдү эле ала турган болсок, географиялык шарттарга карата «монгол» жана «түрк» тибиндеги болуп бөлүнгөн. «Монгол» тибиндеги боз үйлөр көбүнчө түздүк жерлерге ылайыкталса, «түрк» тибиндеги боз үйлөр бийик тоолорго, кар көтөрүмдүүлүгүнө, шамалга чыдамдуулугуна жараша жасалган. Мындай ыкмалардын келип чыгышына этномаданий карым-катнаштар, соодалык байланыштар дагы чоң таасир тийгизген. 
Боз үйдүн түндүгүн ийүүдө тегерек же жарым ай түрүндө арык казылып, бекемделип ийилген. Түндүктүн жаачаларын бириктиргенде долоно же четин жыгачынан жасалган мыктарды пайдаланып, кайыш менен бекемдеп коюшкан. Кетментөбө, Талас өрөөндөрүндө кээ бир учурларда түндүк алты бөлүкчөдөн туруп, алар керкинин жардамы менен чабылып, жонулуп керектүү формага келгенден кийин ашталган. Албетте, бул ыкма чоң усталарга гана таандык экендиги белгилүү.
Кыргыз ээрлерин жасоодо ыкмасына жана жасалган материалдарга карата айырмачылыктар бир нечеге бөлүнгөн. Алсак, Талас өрөөнүндө ээрдин бышык болушу үчүн аны сууга кайнатышкан. Бирок, бул ыкмага бака теректен башкасы жараган эмес. Ал эми Фергана өрөөнүндө жасалган  «кожент ээрдин» бириккен жерлери бекем болушу үчүн атайын жасалган желим менен желимделген. Желим, жылкынын бут тармыштарынын, кой-эчкинин мүйүздөрүнүн, туяктарынын, арык малдын эттеринин кайнатмасынан жасалган.
Кырылып жасалган жыгач идиштердин бышык болушу үчүн, аны оттун жалынына кайсап, жылкынын шорпосуна кайнатылган. Себеби, шорпого кайнатылган кырма идиш-аяктарга шорпо сиңип, анын бышык жана бекем болушуна өбөлгө түзгөн. Мындай буюмдар кыргыз жергесинин ашкере чырайлуулугун, түгөнгүс түптүү байлыгын, ал башка бир жерлерде кайталанбастыгын, жыгачтардан жасалган укмуштуу буюмдарды жасоого ойдогудай жагдай түзүлгөнү даана баамдалат.
XIX кылымдын аягы - XX кылымдын башында кыргыздардын салттуу жыгач буюмдарына түшүрүлгөн оймо-чиймелер аймактык өзгөчөлүктөрү менен кескин айырмаланган. Көптөгөн изилдөөчүлөрдүн этнологиялык жана стационардык байкоолордун негизинде жүргүзүлгөн изилдөөлөр көрсөткөндөй оймо-чиймелердин саны төрт миңге чейин жеткен. Бул оймо-чиймелер жөн гана көркөм-кооздукту түшүндүрбөстөн, жан-жаныбарлардын, жаратылыштын адамдар менен болгон гармоникалык байланыштарын түшүндүргөн символдор катары жана кайсы бир окуяны түшүндүргөн кыргыз элинин летописи болгон.
Түндүк Кыргызстанда кездешкен «кайык» оюсунун түштүк аймактарында кездешпегендиги, ал эми «кыргоол», «бадам», «пахта» оюуларынын түндүк аймакта кездешпегендиги чоң кызыгууну туудуруп, жогорудагы оюлар аркылуу кыргыз элинин кошуна элдер менен этномаданий байланыштарынын тыгыз болгондугун далилдейт. «Кайык» оюсунун түндүк аймактарда кездешиши кыргыз элинин түндүк-чыгыш элдери менен этногенетикалык байланыштарындагы окшоштуктар бар экендигин далилдейт. Ал эми «кыргоол», «бадам», «пахта»  оюсунун түштүк аймакта жолугушу кыргыз элинин алдыңкы Азия элдери менен этномаданий байланыштарынын жогорку деңгээлде өнүккөндүгүн көрсөтөт. 
XIX кылымдын аягы - XX кылымдын башындагы  кыргыз элинин салттык жыгач иштетүү көркөм кол өнөрчүлүгүн  илимий адабияттардын жана  этнографиялык талаа материалдардын жардамы менен изилдөөнүн жана салыштырмалуу талдоо жүргүзүүнүн негизинде төмөндөгүдөй тыянактар чыгарылды:
( Табигый-жаратылыш шарттарын, маданий-чарбалык өзгөчөлүктөрүн  эске алуу менен кыргыз элинин салттык жыгач иштетүү өнөрчүлүгүнүн кеңири таркашына жана ошондой эле жасалган жыгач буюмдардын баа-наркынын пайдаланышына шек саноого мүмкүн эмес. 

( Кыргызстандын шартында кээ бир жыгачтардын таркашында локалдык айырмачылыктар кескин байкалган. Мындай өзгөчөлүктөрдүн чыгышы кээ бир жыгач буюмдарынын жасалышында жана пайдаланышында айрым айырмачылыктарды жараткан. 

( Этнографиялык талаа материалдары көрсөтүп тургандай Кыргызстанда тараган жыгачтар курулуш материалынан сырткары кыргыз элинин диний ишенимдеринде ээлеген орду чоң экендигин далилдеди. Бул диний ишенимдер ислам динине чейин эле пайда болгон агымдар болгон. Ислам дининин күч алган мезгилинде деле бул ишенимдер өз жашоосун уланта берген. Мына ошондой ыйык аталган заттарга жыгачтар дагы киргендиги жыгач мазарларынан, ыйык аталган дарактардан даана көрүнөт. Мындай ишенимдердин түрк элдеринен алтай, тува, казах, хакас элдеринде дагы байкалышы кыргыз элинин алар менен этномаданий жана этногенетикалык жактан байланышта болгондугунун далили катары каралат.

( Кыргыз элинин салттык жыгач иштетүү көркөм кол өнөрчүлүгүн, чарбасын терең изилдөө жана ага талдоо жүргүзүү башка элдер менен болгон этногенетикалык жана этномаданий байланыштарын далилдөөдө кошумча материал катары кызмат кылат. Эгерде тигил же бул жыгач экологиялык жана этногеографиялык системаларды аныктаганга жардамдашса, салттык жыгач буюмдар, аларга түшүрүлгөн оймо-чиймелер башка элдер менен болгон чарбалык жана маданий мамилелерин аныктаганга жардамдашат. 

( Кыргыз эли менен кылымдар бою канатташ жашаган элдер чарбалык-маданий процессте сөзсүз түрдө бири-бирине ар тараптан, анын ичинде салттык жыгаччылыкта, аларга түшүрүлгөн оймо-чиймелерде дагы өз таасирин тийгизишкен. Алардын философиялык ой жүгүртүүлөрү, табиятты кабыл алуулары, коомдук жана чарбалык иш аракеттери салттуу буюмдарга түшүрүлгөн оюулар аркылуу берилген.  

Ошондуктан XIX кылымдын аягы - XX кылымдын башында кыргыздардын салттык жыгаччылыгы өзүнө таандык, башка элдердин маданиятынан айырмаланып турган, көркөм кол өнөрчүлүктүн негизги түрүнө кирет жана кыргыз элинин руханий дүйнөсүндө өзүнүн ээлеген орду чоң.  

Жогорку тыянактарга таянуу менен төмөндөгүдөй сунуштарды берсе болот: 
( жыгач иштетүү көркөм кол өнөрчүлүгүн комплекстүү изилдөөнүн жыйынтыгы кыргыз элинин калыптанышы жана элдин өнүгүшү боюнча кээ бир тармактарда, башка элдер менен болгон этногенетикалык жана этномаданий   байланыштарды тактаганга жардамдашат;

 ( кыргыздардын салттык жыгач иштетүүдөгү бөлүнүп көрсөтүлгөн локалдык айырмачылыктар аймактык же кыргыз урууларынын арасындагы жыгаччылыкты бөлүп, терең изилдөөгө мүмкүндүк берет.

Диссертация көчмөн жана жарым көчмөн кыргыз элинин салттык жыгаччылыгынын өнүгүшүн изилдөөгө алган алгачкы атайын илимий изилдөө болуп саналат.

Изилдөөнүн негизги максаты кыргыз элинин салттуу жыгаччылыгын изилдөө, аларга талдоо жүргүзүү жана канатташ жашаган элдер менен этномаданий байланыштарын аныктоо болуп эсептелет. 

Түрдүү булактарды кеңири пайдалануунун, салыштырмалуу талдоолорду жүргүзүүнүн, талаа материалдарын жана стационардык түрдө жүргүзүлгөн байкоолордун негизинде жыгаччылыктагы салттык ыкмалар жана жыгач буюмдарынын аймактык айырмачылыктары комплекстүү изилденди.  

Диссертациялык иште кыргыздардын салттык жыгач буюмдары боюнча эки негизги классификация иштелип чыкты. Жасалышы боюнча – жөнөкөй жана татаал ыкмалар; пайдаланышы боюнча - аземдүү жыгач буюмдар, турмуш-тиричилик буюмдары, жыгач идиш-аяктар, согуштук курал-жарактар жана үндүү музыкалык аспаптар. Жыгач буюмдарга түшүрүлгөн оюулардын аймактык айырмачылыктары аныкталды.

Кыргыз элинин салттык жыгач иштетүү көркөм кол өнөрчүлүгүн, чарбасын терең изилдөө жана ага талдоо жүргүзүү башка элдер менен болгон этногенетикалык жана этномаданий байланыштарын далилдөөдө кошумча материал катары кызмат кылат. Эгерде тигил же бул жыгач экологиялык жана этногеографиялык системаларды аныктаганга жардамдашса, салттык жыгач буюмдар, аларга түшүрүлгөн оймо-чиймелер башка элдер менен болгон чарбалык жана маданий мамилелерин аныктаганга жардамдашат.
Диссертация киришүүдөн, үч баптан, корутундудан, пайдаланылган булактардын тизмесинен, кыскартылган сөздөрдөн, тиркемелерден жана сүрөттөрдөн турат. 

Впервые специалңное исследование посвящено развитию традиционных деревообделочных промыслов  кыргызов в период кочевого и полукочевого уклада их  жизни.

Основной целңю стало выявление места и значения традиционной деревообрабатывающей отрасли кустарного домашнего производства в художественном творчестве кыргызов и раскрытие их этнокулңтурных связей с соседними народами.

На основе широкого исполңзования и сопоставителңного анализа различных источников, полевых материалов стационарных наблюдений комплексно исследованы основные традиционные технологические методы деревообделочных промыслов, территориалңные особенности в изготовлении деревянных предметов.

В диссертацинной работе разработаны две основные классификации кыргызских традиционных деревянных предметов  – по их изготовлению – простым и сложным методом;  по их исполңзованию – составные части юрты, хозяйственные инструменты, деревянная посуда, украшенные узорами бытовые изделия, предметы украшения, оружие и музыкалңно-духовые инструменты. В декоративных орнаментах деревянных предметов выявлены территориалңные различия. 

Анализ особенностей деревообрабатывающей кустарной отрасли кыргызского домашнего хозяйства дает дополнителңный материал по этногенетическим и этнокулңтурным взаимоотношениям с другими народами, ибо разнообразие традиционных деревянных изделий с различным декоративным орнаментом подтверждают существование в прошлом  определенных  селңскохозяйственных и  кулңтурных взаимосвязей между  различными  этносами.         
Диссертация состоит из введения, трех глав, заключения, списка исполңзованных источников,  приложений и иллюстраций.  

Present theme of the dissertation traditional woodworking of the Kyrgyz people is the first scientific - research dissertation.
Complex researching was made on the basis of wide using different sources and field materials.
The main aim of the research is to carry out analyze on the method of traditional wood handicraft of the Kyrgyz  people and definition of ethno cultural links with the neighbor people.
The results of religious faith to those trees which were very important to normadic and seminormadic people were reflected in the dissertation.
The trees which spread on the territory of Kygyzstan by the climatic pecularities, quality and properties. Also traditional methods of woodworking cutting, the rules of drying, division of labor in preparing subjects, labor instrument of craftsman were researched.
Besides traditional subjects of wood design and ornaments on the wood were described.
The novelty of the dissertation is the division into the classification the wood handicraft in the historical- ethnographical science the subjects of decoration of wood, the subjects of wooden dishes, fighting guns, wind- musical instruments.
Dissertation consists of introduction, three chapters, conclusion, literature, shortened words and appendix. The main content of the dissertation was reflected in scientific collections and scientific articles.

